
ABSTRAK 

Manusia seringkali menggunakan metafora untuk mengekspresikan emosi yang 
bersifat abstrak. Antara isu yang cuba diketengahkan dalam kajian ini adalah tidak 
kesemua metafora terhasil daripada entiti yang bersifat abstrak. Sehubungan itu, kajian 
ini dilakukan untuk membincangkan penginterpretasian makna metafora HATI yang 
bersifat konkrit dalam kehidupan masyarakat Melayu dahulu dan kini. Perbandingan 
metafora HATI dalam masyarakat Melayu dahulu dan kini dilakukan untuk 
mendapatkan konsep metafora HATI secara menyeluruh. Data kajian ini menggunakan 
70 prosa klasik yang diambil daripada pangkalan Malay Concordance Project dan 425 
buah buku daripada pangkalan korpus Dewan Bahasa dan Pustaka. Analisis 
berasaskan Teori Hibrid ini telah dapat mengenal pasti dan menghasilkan dua rantau 
konsepsi iaitu rantau konsepsi EMOSI dan rantau konsepsi SIFAT yang memaparkan 
kognisi dan minda masyarakat Melayu dahulu dan kini. Selain itu, hasil penganalisisan 
data menunjukkan bahawa masyarakat Melayu dahulu lebih banyak mengekspresikan 
emosi negatif dan sifat positif mereka dalam bentuk metafora berbanding masyarakat 
Melayu kini. Pembuktian ini menunjukkan bahawa masyarakat Melayu dahulu sangat 
mementingkan kelembutan dalam pertuturan berbanding masyarakat Melayu kini. 
Jelasnya, Teori Hibrid mampu menjelaskan makna metafora HATI dalam kehidupan 
masyarakat Melayu dahulu dan kini secara menyeluruh dan sistematik. 

